
Petersen Dyggve

I.
A grant tort me fait languir
Amors, k'ainz ne soi trechier;
ainz la serf senz repentir
de boen eer leial entier.
Bien me devroit outroier
de ma dame un douz baisier
por alegier,
que senz li ne puis avoir confort.
Amors, a grant tort
volez ma mort.
 
II.
Douce riens, cui tant desir,
ne me sai ou conseillier,
et tant me plaist a soffrir
li mals dont merci vos quier,
que ne me puis esloignier,
mais por Deu vos voil proier
de moi aidier,
ke senz vos ne puis avoir confort.
Amors, a grant tort
volez ma mort.
 
III.
Las! quant son gent cors remir
bien voil estre en son dangier,
si me plaist molt obeïr.
Seulement, del desierrier
pas ne se doit esloignier
fins amis qui de legier
puet avencier,
k'en lealté doit avoir confort.
Amors, a grant tort
volez ma mort.
 
IV.
Dex! que porrai devenir?
Q'a tot lo mont l'oi preisier
n'onques ne poi tant servir
q'a merci puisse aprochier:
kant plus l'aim, et moins m'a chier.

S'Amors ne fraint son cuer fier,
ceu n'a mestier
k'a mon vivant puisse avoir confort.
Amors, a grant tort
volez ma mort.
 
V.
[...]
[...]
[...]
[...]
faus felon et losengier
qui nos vuelent abaissier
par lor plaidier;
mais ceu n'iert ja se Pitiez ne dort.
Amors, a grant tort
volez ma mort.

